Qlutamatergik sistemi zəiflədən parkinsonəleyhinə dərman maddələri,onların farmakodinamikası və farmakoterapiyası.
  Qlutamatergik sistemi blokada edən maddələrə Amantadin (Midantan), Qludantan aiddir.
  Amantadinin Parkinson xəstəliyi əleyhinə təsirini onun mərkəzi qlutamatergik prosesləri blokada etməsilə əlaqələndirirlər (bu preparat ilk dəfə virusəleyhinə maddə kimi, qrip xəstəliyinin (A2 tipindən olan virusların törətdiyi) profilaktikasında istifadə olunmaq üçün tövsiyə edilmişdir).Müasir təsəvvürlərə görə Amantadin NMDA (N-metil-D-aspartat) qlutamat reseptorlarının ekzogen liqandı olmaqla, bu törəmələri blokada edir.Nəticədə, endogen mediatorun (dofaminin) “tükənməsi” fonunda, kortikal qlutamat neyronlarının neostriatuma stimuləedici təsirinin qarşısını almaqla, xəstəliyin əsas klinik əlamətlərini (rigidlik, hipokineziya, tremor və s.) zəiflədir və tədricən aradan qaldırır.Bundan başqa qara cisim neyronları NMDA qlutamat reseptorlarının blokadası, bu törəmələrə kalsium ionlarının daxil olmasının qarşısını alır.Bu da müvafiq neyronal strukturların törənə biləcək destruktiv pozğunluqlarını aradan qaldırdığına görə, xəstəliyin sonrakı inkişafını tormozlayır.Başqa sözlə, amantadin qara cisim neyronlarına qarşı neyroprotektor təsir göstərir.Preparatda, həmçinin, dofaminin neyronal azad olması prosesinin presinaptik stimulyasiyasını törətmək və zəif M-xolinoblokadaedici təsir xüsusiyyətləri də vardır.O, əsasən, hipokineziyanı aradan qaldırır.Preparatın tremor və əzələ rigidliyinə təsiri zəifdir.Amantadinin təsir effekti 1-2 gündən sonra başlayır və təqribən 1 həftəyə maksimuma çatır.Əlavə effekt kimi yuxusuzluq halı, halyusinasiyalar, ortostatik hipotenziya, dispeptik pozğinluqlar və baş ağrısı törədə bilər.
   Qludantan amantadinə nisbətən daha az toksikidir və HEB-i daha yaxşı keçir.
